
Impuls­
gávur 
eru tær 
dýrastu

Før­
oyingar 
googla 
Lundin

Hevur tað gingið illa hjá føroying­
um at standa saman í málinum um 
ríkisrættarligu kósina, so er støð­
an ein onnur, tá tað hevur snúð 
seg um limaskap okkara í Norður­
landaráðnum – og nú um at gerast 
fullgyldugur limur í Norðurlendska 
Ráðharraráðnum eisini.

Tann spurningurin er nú komin 
uppaftur, eftir at Norðurlendska 
Ráðaharraráðið noktaði Føroyum 
fullgyldugan limaskap.

Vit eru limir í Norðurlandaráðn­
um. Har hava vit tveir limir, sum 
hava bæði talurætt og atkvøðurætt.

Men vit eru ikki limir í Ráð­
harraráðnum.

Í Norðurlandaráðnum eru 87 

limir. Tey fýra stóru ríkini, Noreg, 
Svøríki, Danmark og Finnland, 
hava hvør sínar 20 limir, og Ísland 
hevur 7. Føroyar og Grønland eru 
partur av Danmarks Riges Delega­
tion í Norðurlandaráðnum. Tí hev­
ur Danmark 16 limir og Føroyar og 
Grønland hvør sínar 2. Áland hev­
ur eisini 2 umboð úr finsku sendi­
nevndini, og tí hevur Finnland 18 
limir.

Tá Føroyar, Grønland og Áland 
hava fingið limaskap í Norður­
landaráðnum, so kann tað tykjast 
sum illvilji at nokta okkum lima­
skap í Ráðharraráðnum eisini. 

Hetta er ein spurningur um at 
virða sjálvstýrandi økini sum tjóð­

ir – ein spurningur, sum fyri okkum 
er púra nátúrligur, men sum polit­
ikarar úr størru Norðurlondunum 
hava so ilt við at góðtaka.

Vit hoyrdu fyrrverandi danska 
uttanríkisráðharran skera tað út í 
papp fyri Magna Arge, fólkatings­
manni, at Danmark er eitt ríki, ein 
rødd og ein tjóð.

Tað er fyri okkum tað reina 
vrøvl. Í bókini hjá Sjúrði Skaale, »Tá 
Føroyar skuldu loysa«, lýsir hann 
væl, hvussu ilt danskir politikarar 
hava tað við at viðgera Føroyar sum 
eina tjóð. Tí hvat merkir tað, at vit 
eru ein tjóð? Eru vit so ein natión 
– ein suverenur statur, spyrja teir.

Nei, tað eru vit ikki. Og tað nýtist 

ikki at gera spuriningin so truplan. 
Tað snýr seg ikki í hesum føri um 
at lýsa okkum sum fullveldi, men 
sum eina egna sjálvstøðuga tjóð, 
sum vit eru.

Hetta vísir eisini, hvussu neyð­

ugt tað er hjá okkum at fáa sligið 
fast í eini føroyskari stjórnarskipan 
ella grundlóg, hvussu vit fata okk­
um sjálvi. 

Vit eru ein tjóð við egnum 
sjálvsavgerðarrætti. Tað skulu 
bæði danskir og norðurlendskir 
politikarar vita – og tað skilir Lars 
Løkke Rasmussen av øllum. Og 
møguleikin er at broyta hetta, nú 
Danmark hevur ein forsætisráð­
harra, sum skilir og tosar føroyskt  
og skilir føroyska mentan.

Hava ilt við at virða okkum

Mylnan letur 
upp í Handils­
kjarnanum 14. 
desember

– Arbeiðið hevur tikið longri 
tíð enn ætlað, men vit lata 
upp í Handilskjarnanum 14. 
desember.

Tað sigur Niels Morten­
sen, stjóri í SMS, sum eigur 
Mylnuhandlarnar.

Seinastu mánaðirnar er 
stórt umvælingararbeiði 
farið fram í Handilskjarn­
anum. Alt húsið er broytt, 
rullutrappurnar, tær ein­
astu í landinum, eru tiknar 
niður, og í niðastu hædd er 
innrættaður ein Mylnu­
handil eftir júst sama leisti, 
sum vit kenna teir frá hinum 
Mylnuhandlunum.

Tað var P/F Hans Joensen, 
sum bygdi Handilskjarnan 
seinast í áttatiárunum, 
men tað var ov stórur biti, 
og felagið fór á húsagang í 
kreppuárunum í 90'unum.

Nú er tað P/F Fastogn, 
sum eigur bygningin. Fast­
ogn er felag, sum Eik Banki 
og Lív eiga. Felagið eigur 
nógvar stórar bygningar, 
sum verða leigaðir út – eitt 

nú bygningin hjá SMS á 
Trapputrøðni.

Mylnan verður á niðastu 
hædd, og á hinum trimum 
hæddunum verður venjing­
armiðstøðin »Burn«, sum 
Jákup Suni Berg eigur saman 
við.

– Hetta er ein dreymur 
eg havi havt, síðani eg fyri 
20 árum síðani fór at venja – 
at eg einaferð vil hava mína 
egnu venjingarmiðstøð. Tí 
kunnu vit siga, at hetta er 
ein dreymur, ið verður til 
veruleika, segði Jákup Sune 
Berg við in.fo í august.

Talan verður um eina 
spildurnýggja miðstøð við 
nýggjum maskinum og al­

skyns hentleikum við nýggj­
astu tøkni.

Fitnessmiðstøðin verð­
ur á trimum teimum ovaru 
hæddunum í Handilskjarn­
anum. 

– Vit hava tríggjar ferðir 
350 fermetrar, so her verður 
gott pláss. Á niðastu hædd 
hjá okkum – aðru hædd – 
verður eisini ein juice-bar, 
sum verður opin fyri al­
menninginum og fyri venj­
andi gestum, greiðir Jákup 
Suni Berg frá. 

Av nýggjum, sum støðin 
fer at bjóða, nevndi Jákup 
Suni Berg, at har verður hita­
rúm og jacuzzi.

Letur upp í næstu viku

Tey ræðast, tá føroyingar 
tosa um føroysku tjóðina

Fríggjadagin letur upp 
framsýning við Fríðu Berg 
og Bárði Dal Christiansen í 
Smiðjuni í Lítluvík.

Hettar er aðru ferð, 
at parið, Wood.Woman & 
Bardurdc, sýnir verk fram 
saman. Seinast var í Osta­
húsinum í summar.

Tema á framsýningini 
er »transformatión« –  ella 
»ummyndan«, sum bæði 

listafólkini aftur hava tulk­
að á hvør sín hátt. 

Tey ganga bæði á Det 
Kongelige Danske Kunst­
akademi, og eru undir út­
búgving til arkitektar.

Til ferniseringina fer 
Fródi at spæla nøkur løg. 

Eisini verður ábit og 
okkurt leskandi afturvið.

– Øll eru hjartaliga væl­
komin, siga tey bæði.

Par sýnir fram


